Սևանի զինանշանը և օրհներգը

Սևանի հիմնադրման 155 և հանրապետական ենթակայության քաղաքի կարգավիճակ ստանալուն 30-ամյակների առթիվ 1997թ-ին քաղաքն ունեցավ իր զինանշանը /զինանշանի ընտրությունը կատարվել է մրցութային կարգով/: Զինանշանի հեղինակն է սևանցի քանդակագործ, նկարիչ Մուրադ Հովակիմյանը: 2003թ-ից զինանշանը զարդարում է քաղաքի մուտքը: Սևանի զինանշանն ամփոփում է տարածքին բնորոշ առանձնահատկությունները, ժամանակով թելադրված պահանջները: 

Հասկապսակ արևը /Սևանա թերակղզում արևափայլքի տարեկան տևողությունը 2650 ժամ է/ կիսաշրջանի մեջ է առել անծայրածիր հորիզոնը, Գեղամա լեռնաշղթան, Սուրբ Աստվածածին և Սուրբ Կարապետ եկեղեցիները, լիճն ակասող կոհակները, որոնք դարձել են կուռ ամբողջություն: Սևանա լճի ափը երիզում են քաղաքի խորհրդանշանները` գիր ու դպրություն, ստեղծագործ աշխատանք, զենքով նվաճած խաղաղություն: Անցյալ դարի 90-ական թվ-ին Արցախյան հերոսամարտի մասնակիցը դարձան նաև սևանցիները. շատերն իրենց արյամբ մոտեցրին հաղթանակը, որն իր արտացոլումն է գտել «հանգիստ առած» սրի պատկերի միջոցով: Ցորենի հասուն հասկով ամփոփվում է խաղաղ օրերի աշխատանքը: Կանաչ երեք տերևի միասնությամբ քաղաքի երեկը, այսօրն ու վաղն են ամբողջանում` երեք սերունդների հերթագայությամբ, որը նաև ուսման, աշխատանքի ու խաղաղության վավերագիրն է: Եռալեզու «Սևան»-ն էլ իր փոքրիկ տնից դուրս գալու ու մեծ աշխարհ մուտք գործելու հայտ է: Սևանի զինանշանի ու 2003թ-ին ընդունված օրհներգի /այն ևս ընտրվել է մրցութային կարգով/ շնորհիվ համայնքը ներկայանում է հանրապետությունում և արտերկրում:

Սևանի օրհներգը
Ականջդ` ձայնին լճի,
Աստղերին թիկնած խաղաղ.
Հրաշք մարգարիտ,ի'մ Սևան,
Ժամանակն` ավազ, դու` մաղ: 
Բագինից հին մինչ խաչքար,
Արգիշտից մինչ Երկաթ, 
Անցել ես ճամփան դժվար, 
Կռվել, եղել միշտ անգայթ:
Դու գիր սիրեցիր և բրիչ, 
Եվ լույս ոգի նյութի տեղակ, 
Նաիրյան հողի կաղնի, 
Հավերժի ճամփորդ քաղաք: 
Եվ զավակներդ, ի'մ Սևան, 
Արև են սիրում, պաշտում խաչ, 
Դու` գալիքի հուն ոսկե, 
Կենաց ծառի ոստ կանաչ:

Խոսք` Հ. Բեգլարյանի

